
san’at ustalariga ergashib ish ko‘ruvchi oqimlar 
yuzaga keldi. Tasviriy san’atda haykal va portret; 
rassomlikda mozaika, manzara, natyurmort janrlariga 
ahamiyat ortdi. Ellinizm san’ati Yaqin va O‘rta Sharq 
mamlakatlarida mahalliy san’atning qadimiy an’analari 
bilan uyg‘unlikda rivojlandi.

Demak, tarixiy vaziyat, ijtimoiy-iqtisodiy, 
siyosiy-madaniy munosabatlardagi globallashuv 
fikr-tuyg‘uning makoniy kengayib, zamoniy 
chegaralardan o‘zib, yanada boyib borishi, dunyo 
xalqlari madaniyatining uyg‘unlashuvini, yangi 
hodisalarning paydo bo‘lishini  ham taqozo etadi.  
Bu fikr o‘zbek romannavislari antik falsafaning 
Suqrot (Sokrat), Aflotun (Platon), Arastu (Aristotel) 
va boshqa vakillari fikrlariga tayanishlari, XIX asr 
Yevropa falsafiy yo‘nalishlarida yaralgan asarlardan 
o‘rganishlari, shuningdek, tasavvufiy qarashlarga 
mayl bildirishlarining obyektiv asoslari ham mavjud 
ekanligini ko‘rsatadi.

Ijod ahli fikrlash madaniyatida gumanistik tamoyillar 
ustuvorligi madaniy merosning turli davr mahsullariga 
bo‘lgan qiziqishni kuchaytirdi. Yevropa Renessansi 
yoxud Sharq Uyg‘onish davrida kuzatilganidek, antik 
falsafa namoyandalarining asarlarini o‘rganishga bo‘lgan 
kuchli intilishni yuzaga chiqardi. Zotan, erkin fikr yuritish 
kuni kecha o‘zgarmas deb qaralgan haqiqatlardan 
voz kechishga, botiniy iste’dod va qobiliyatni ro‘yobga 
chiqarish, ilmiy-falsafiy merosni o‘ziga xos tadqiq 
qilish orqali insonning eng oliy qadriyat ekanligini 
isbotlashga imkon beradi. Zamondosh ijodkorlarimizda 
fikr teranlashgani,ko‘ngil ingichkalashgani uchun ham 
bugungi o‘zbek adabiyotida insonning botinini tadqiq 
etishga e’tibor ortdi.  

Adabiyotshunosligimizda G‘arb estetikasi va 
badiiyati tamoyillari bilan zamonaviy adabiy jarayon 
hodisalarini bog‘lashga kuchli intilish mavjud. 
Shubhasiz, biz bu harakatning ijobiy jihatlarini  inkor 
etmaymiz. Ammo jonli adabiy jarayon tajribalarini 
o‘rganish, romanchiligimiz yetakchi tamoyillarini milliy 
va jahoniy asoslarda tadqiq etish adabiy-nazariy 
izlanishlarimizning asosini tashkil etadi. Adabiy 
jarayon ijodiylikka asoslangani bois, plyuralistik 
yangicha ijodiy tafakkur badiiy ijod tarzida ham ko‘p 
tarmoqlilikni keltirib chiqardi. Bu esa yondashuv 
usullari ham poetik hodisaning murakkab milliy 
tabiatiga mutanosib bo‘lishini,  birinchi navbatda, 
romanda muallif nigohi orqali tasavvur qilingan 
borliqni tahlil qilishni talab etadi. 

Illo, yozuvchining  insonni tushunish va ifodalash 
yo‘li milliy-adabiy an’analar zaminiga ijodiy yondashuv 

orqaligina o‘tadi. Chunki yozuvchi millat kishisining 
ma’naviyati qirralarini tekshiradi, uning ruhiyatidagi 
ko‘z ilg‘amas sezimlarni o‘z ichki ehtiyojidan kelib 
chiqib tadqiq etadi. Bu jarayonda fikrlash, anglash, 
ta’sirlanish hamda tushuntirish tamomila milliy 
asosda va mutlaqo individual tarzda kechadi. Zero, 
milliy istiqlol davrida o‘zbekning olam hodisalarini 
qabul qilish va unga yondashish tarzida sezilarli siljish 
sodir bo‘ldi. O‘zbek romani o‘z taraqqiyotining oldingi 
bosqichlariga nisbatan teranroq darajada milliylashdi. 

Chunki ijtimoiy va badiiy ong sog‘lomlashdi, 
fikrlar plyuralizmi tufayli adabiy hodisalar qayta 
idrok etila boshlandi. Millat nazaridan yashirin 
bo‘lgan ko‘plab asarlarning estetik olami inkishof 
etildi. Natijada olamni estetik idrok etish, tasvirlash, 
badiiy ijodning vazifalari bobidagi qarashlar ancha 
kengaydi. Minglab qo‘lyozmalar ilmiy iste’molga 
kiritildi.  Ular orasida  qadimgi mif va afsonalardan 
tortib “Avesto”, “Xuastuanift”, “Irq bitigi”, “Oltin yoruq” 
dostonigacha; Imom Ismoil al-Buxoriyning “Al-jome’ 
as sahih”, Zayniddin Muhammad G‘azzoliyning 
“Kimyoi saodat”, Mavlono Jaloliddin Rumiyning 
“Masnaviyi ma’naviy”, Xoja Ahror Valiyning “Risolai 
volidiya”, Husayn Voiz Koshifiyning “Futuvvatnomai 
sultoniy”, So‘fi Ollohyorning “Maslaku-l-muttaqin”, 
Is’hoq Bog‘istoniyning “Tazkirai qalandaron” 
asarlari; Fitrat, Cho‘lpon Qodiriy bitiklarigacha 
uchratish mumkin. Shuning uchun ham umuman, 
o‘zbek adabiyoti, xususan, milliy romanchilik 
taraqqiyotini F.M.Dostoyevskiy, F.Nisshe yoxud 
Z.Freyd umuman olganda, yevropacha estetik 
qarashlar ta’siri doirasidagina izohlash uning 
milliy-estetik hodisa ekanligiga birmuncha putur 
yetkazadi. 

 Dostoyevskiyning “Bechora odam” (1846) 
romanida xo‘rlangan, ijtimoiy adolatsizlikka duchor 
bo‘lgan “kichkina odamlar” ning ulkan qismati, 
odam haqida kuyunchaklik, ulug‘ insonparvarlik 
“Stepanchikov qishlog‘i va uning aholisi” (1859), 
“Xo‘rlanganlar va haqoratlanganlar” (1861), “O‘lik 
xonadondan maktublar” (1861–1862) asarlarida 
jaholat botqog‘iga botib, insoniy qiyofasini yo‘qotgan 
ruslar hayoti hikoya qilinadi. Yozuvchining “Jinoyat 
va jazo” (1866), “Telba” (1868) romanlarida ham rus 
xalqining ma’naviy muammolari qalamga olinadi. 
“Jinlar” (1871–1872), “O‘smir” ( 1875) romanlarida 
esa rus “oqsuyaklari” tabaqasi, amaldorlar orasidagi 
ma’naviy qashshoqlik, amalparastlik, ochko‘zlik va 
xudbinlik kabi illatlar chuqur ildiz otgani ko‘rsatilgan. 
“Og‘a-ini Karamazovlar” (1879–1880) romanida esa 

O‘ZBEK JADID SHE’RIYATIDA  AN’ANAVIY  POETIK 
OBRAZLARNING YANGILANISHI

Annotatsiya: maqolada mumtoz adabiyotimizning eng yaxshi an’analari o‘zbek jadid she’riyati rivojiga  
asos bo‘lib xizmat qilgani  kuzatildi. Muallif o‘zbek she’riyatidagi poetik obrazlarni kuzatib, jadid shoirlari 
ijodida ularga yangi ma’no va mazmun yuklatilganini tadqiq etgan. O‘zbek jadid shoirlari she’riyatida keng 
qo‘llanilgan “bog‘”, “gul”, “bulbul”, “qorong‘i kecha”, “yo‘l”, “darvesh – yo‘lchi” kabi  obrazlar tahlilga tortilgan.   

Maqolada Cho‘lpon,  Fitrat singari shoirlar ijodidagi ko‘plab she’rlarining zohiriy va botiniy qirralari kuzatilib, 
muayyan umumlashmalar chiqarilgan. 

Kalit so‘zlar: she’riyat, ramz, talqin, tuyg‘u va kechinma, lirik qahramon, badiiylik, botiniy mazmun.     
Аннотация: в статье отмечается, что лучшие традиции нашей классической литературы послужили 

основой развития современной узбекской поэзии. Автор прослеживает поэтические образы в узбекской 
поэзии и исследует, как им придается новый смысл и содержание в произведениях современных 
поэтов. Такие образы, как “сад”, “цветок”, “соловей”, “темная ночь”, “путь”, “дарвеш-юльчи” которые 
широко используются в поэзии современных узбекских поэтов. 

В статье рассмотрены внешние и внутренние аспекты многих стихотворений таких поэтов, как 
Чулпон, Фитрат, сделаны некоторые обобщения.

Ключевые слова: поэзия, символ, интерпретация, чувство и переживание, лирический герой, 
искусство, внутреннее содержание.

Annotation: the article notes that the best traditions of our classical literature served as a basis for the 
development of modern Uzbek poetry. The author follows the poetic images in Uzbek poetry and investigates 
how they are given new meaning and content in the works of modern poets. Images such as “bog‘”, “gul”, 
“bulbul”, “qorong‘i kecha”, “yo‘l”, “davrvesh – yo‘lchi” (“garden”, “flower”, “nightingale”, “dark night”, “way”, 
“darvesh-yulchi”), which are widely used in the poetry of modern Uzbek poets, are analysed. 

In the article the external and internal aspects of many poems of such poets as Cholpon, Fitrat have been 
observed and certain generalizations have been made.

Key words: poetry, symbol, interpretation, feeling and experience, lyrical hero, art, inner content.

Badiiy ijodning asosini obrazli fikrlash tashkil 
etib, adabiyotshunoslikda obrazga turli xil 
munosabat bildirilgan. Adabiyotshunos Dilmurod 
Quronov badiiy obrazni: “... borliqning san’atkor 
ko‘zi bilan ko‘rilgan va ideal asosida ijodiy qayta 
ishlangan aksi, tamoman yangi mavjudlik – 
badiiy borliq” [Quronov D. 2004:11] ekaniga 
diqqat qaratadi. Obrazlar namoyon bo‘lishida: a) 
konkretlik; b) individuallashtirilgan umumlashma 
ekanlik; d) ratsional va emotsional birlik ekani; e) 

metaforiklik; f) assotsiativlik muhim rol o‘ynashini 
ta’kidlaydi. Adabiyotshunos Erkin Xudoyberdiyev 
fikricha obrazlar quyidagi ikkita muhim xususiyati 
bilan ajralib turadi: a) kitobxonga hissiy ta’sir 
qilishni ta’minlovchi jonli, aniqlik va o‘ziga xos 
belgilarga boylik; b) umumiy (tipik) belgilarni 
mujassamlashtirishi.” [Xudoyberdiyev E. 2008: 40] 

Binobarin, obrazli tafakkur hosilasi bo‘lgan 
badiiy adabiyot inson his-tuyg‘ulari, ong-tafakkuri 
va ruhini poklash, qalbini yuksaltirish orqali 

umummillat taqdiriga ham kuchli ta’sir etuvchi 
vositadir. 

Darhaqiqat, XX asrning 20-yillariga kelib badiiy 
adabiyot real hayotga yaqinlashdi. Janrlar tarkibi 
yangilandi va g‘oyaviy mazmuni, obrazlar olami 
mohiyat e’tibori bilan Vatan ozodligi, millat erki 
hamda uning ruhini uyg‘otish singari ma’rifiy-axloqiy 
va ijtimoiy-siyosiy muammolar badiiy yechimini 
topishga yo‘naltirildi. She’riyat xalq jonli hayoti va 
turmush tarziga yaqinlashgani bois, an’anaviy aruz 
vaznidan ko‘ra, barmoq vazniga ko‘proq murojaat 
etildi. Uning tili sodda, ohangi esa, tobora xalqchil 
bo‘la bordi. Demak, o‘zgarish va yangilanishlar 
“hamd” va “na’t” lar mazmuni, vazn, obrazlar olami, 
shakl (janr), sarlavhalanish (kompozitsiya) kabi 
turli sathlarda sodir bo‘ldi. Adabiyotshunos Nodira 
Afoqova ta’kidlaganiday: “Jadid adabiyoti – an’ana 
va yangilik kesishgan chorrahada maydonga kelgan 
adabiyotdir... eskilik va yangilik aynan jadid adiblari 
ijodida – she’riyatda ro‘baro‘ keldi.”  [Afoqova N. 
2006: 9]. 

Jadid shoirlarining shiddat bilan o‘zgarayotgan 
real hayot hodisalariga bo‘lgan hozirjavob 
munosabati turg‘un an’analar, xususan, poetik 
obraz va ramzlar qo‘llashni yangiladi, XX asr 
boshlari o‘zbek she’riyatini boshqa o‘zanga burib 
yubordi. Garchand “... an’analarni birgina ijodkor 
ham boshqa o‘zanlarga burib yuborishga qodir” 
[Turdimov Sh. 2020: 6], bo‘lsa-da, o‘zligini anglagan 
badiiy ijod ahlining aksariyati jadid adabiyotida 
kuzatilgan o‘zgarishlarning yuzaga chiqishiga faol 
hissa qo‘shishdi. Obraz tushunchasining doirasiga, 
nainki, inson va uning fikr-kechinmalari badiiy 
ifodasi, balki peyzaj tasviri, turli buyum – detallar, 
hayvonot dunyosi ham qamrab olinadi. Chunki 
badiiy obraz bir vaqtning o‘zida ham jonli voqelik 
aksini, ham san’atkorning o‘zligini ifodalaydi 
[To‘ychiyeva Sh. 2008: 4].

Mumtoz adabiyotimizning eng yaxshi an’analari 
o‘zbek jadid she’riyatiga ham asos bo‘lib xizmat qildi. 
Jumladan, Cho‘lpon she’riyatidagi “oshiq” va “yor” 
obrazlari badiiy talqinida bu hol yorqin namoyon 
bo‘ladi. Shubhasiz, bu hol shoir dunyoqarashi, 
kamol topgan muhiti, iste’dodining tabiati, ijtimoiy 
hayot voqeligiga munosabat bildirish yo‘sini singari 
ko‘plab omillar bilan bog‘liqlikda yuzaga chiqadi. 
Oshiq obrazi Cho‘lpon lirikasida “bulbul”, “qul”, 
“ko‘ngil”, “jon”, “daraxt” kabi poetik timsollar bilan 

tanosibiy munosabatda keladi va ko‘pincha shoir 
“men”ini ifoda etadi. 

Cho‘lpon she’rlarida kengliklarda uchishga 
talpinayotgan qush timsoliga ko‘p murojaat etiladi. 
Shoir erkka tashna, dasht-yobon kengliklari hamda 
dengiz haybatli to‘lqinlarini sog‘ingan qadim 
Sharqning asriy orzularini aslida ko‘ngil qushi 
ma’nosida badiiy ifoda etadi. “Ulug‘ yo‘lda” she’riga 
e’tibor qaratamiz:

Qushlar yanglig‘ uchaylik,
Keng cho‘llardan, dengizlardan kechaylik,
Sharqning eski chigalini yechaylik! [ Cho‘lpon. 

1991:190].
Albatta, yuqoridagi kabi ozodlik va hurlik 

sog‘inchi qafasdagi tutqun qush – Cho‘lpon, 
Turkiston va Sharqning she’r yozilgan davrdagi 
kayfiyat-holini ifoda etadi. Shoir “Ishq yo‘li” she’rida 
erk va ozodlik haqidagi orzu-umid va sog‘inchlarini 
“qorong‘i kecha”, “yo‘l”, “darvesh – yo‘lchi” 
obrazlari orqali ifoda etadi. She’r mazmunidan 
anglashiladiki: “Bir kecha menga xuddi bir yildir”, 
deya o‘rtanayotgan  lirik qahramon g‘oyat yolg‘iz 
bo‘lsa-da, u umidsizlikka tushmay olg‘a intiladi. 

Biroq “Raqamlik sevgi” she’rida behad 
cho‘zilgan hijron va: “Yuzlaring bir, ko‘zlaring o‘n, 
so‘zlaring ming aldadi“ qabilida ma’shuqaning yuz, 
ko‘z, so‘zlariga aldanish hollari sodir bo‘lishi lirik 
qahramon ko‘nglida iztirob uyg‘otadi. Bu o‘rinda 
mumtoz adabiyotdagi “raqib” obrazi: “O‘yna, kul, 
guldek egil, yovlar uchun, yovlar uchun” tarzida, 
ya’ni “yovlar” shaklida hamda ta’kidni kuchaytirish 
uchun takror holatda keladi. Insonlik martabasiga 
zid barcha noma’qul sifatlarni anglatadi. 

She’rning lirik qahramoni: “Biz yotaylik 
yo‘llaringda yosta, tuproq qil butun”, deya ma’shuqa 
uchun fido bo‘lishga tayyor, ishq yo‘lida xokisor ekani 
jihatidan an’anaviy oshiqlar safida turadi. Cho‘lpon 
to‘rt unsur (o‘t, suv, shamol va tufroq)ning har birida 
muayyan holat, mayl va sifat mujassamligini yaxshi 
biladi. Shuning uchun lirik qahramon hissiyotlarini 
chizishda tufroqning sabr va umid, ezgu xulq 
hamda muruvvat ramzi ekanidan foydalanadi. 
Zotan tufroq bo‘lish nainki xokisorlik, balki ulug‘lik 
sari intilish va kibrdan poklanish, o‘zlikni anglash 
hamdir. Hazrat Navoiyning: “Ey Navoiy, o‘zni 
maqbul istasang tufroq bo‘l” yoxud: “vafo ahli erur 
tufroq” kabi ta’kidlarini eslashning o‘ziyoq fikrimizni 
dalillaydi. Demak, lirik qahramonning istirohatni tark 

etib, bedorlikda iztirob chekishidan uning o‘zlikni 
anglash va poklanish yo‘lida ekani anglashiladi. 

Qadimgi Xitoy falsafasida bir raqami – baxtsizlik 
ramzi. Uch raqami esa uch asosiy qudrat manbalari: 
(osmon, yer va inson) va uch yorug‘lik manbai: 
(quyosh, oy, yulduz)ni tamsil etgan  [Jumayeva S. 
2012: 2]. Bu jihatdan qaralganda ham, shoirning 
unsurlarda ma’no va mazmun ko‘rishi o‘zini oqlaydi. 
Qolaversa, biz “cho‘lpon” so‘zining lug‘aviy ma’nosi 
eng yorug‘ “tong yulduzi” ekani, shoir o‘z nigohini 
olislarga tikkani, fikri keng, xayolot ufqi yuksakligini 
unutmasligimiz kerak. Yuqoridagi misollar 
adabiyotshunosligimizda shakllangan: “Cho‘lpon 
she’riyati to‘la ijtimoiylashgan”, degan qarashdan 
bir qadar xorijga chiqishi, shoirning badiiy ifoda 
uslubi mumtoz an’anadan butkul uzilmaganini 
ko‘rsatishi jihatidan ham xarakterlidir. 

Muqaddas Tojiboyeva jadid adiblari ijodidagi 
mumtoz adabiyot an’analarini tadqiq etarkan, 
Hamzaning Navoiy, Munis, Amiriy, Nodira, Muqimiy, 
Furqat she’riyatidagi turfa ohanglardan ta’sirlanib, 
ularga ergashib yozilgan ijod namunalariga ham 
e’tibor qaratadi (3. 56). Hamzaning “Sango” 
radifli g‘azalidan: “Yosh oqub ikki ko‘zumdin 
Nuhni to‘fonidek, / Nolayi dilso‘z ila haddin fano 
bo‘ldum sango” kabi baytlarini tahlilga tortgan 
olima uning Alisher Navoiy g‘azaliga hamohang 
ekani, ayni paytda, lirik qahramonning ma’shuqaga 
bo‘lgan muhabbati, fidoiyligini tavsif etishi bilan 
Munis g‘azaliga ham yaqinlashishini ta’kidlaydi. 
Zotan, Hamzaning o‘z sevgilisi – Vatanga bo‘lgan 
muhabbati shu qadar kuchliki, lirik qahramon buni: 

Bir jon emas, ey suyguli, tomirlarning qoni vatan,
Sensan bale, bilganlara jonlarni jononi vatan 

(12.45 ).
tarzida izhor etadi. Anglashiladiki, Hamza 

mahbubani an’anaviy tarzda jonning jononasi 
tarzidagina tushunmaydi. Nainki jon, balki 
tomirlarda oqayotgan hayotbaxsh qon kabi aziz 
biladi va ardoqlaydi. 

O‘zbek jadid she’riyatida “kishan” obraziga ham 
faol murojaat qilingan. Masalan, Cho‘lponning 
“Qo‘zg‘olish” she’rida “xaqir qul” o‘rnida ko‘rilgan 
xalq nomidan “afandi” (janob) larga murojaat qilinar 
ekan: “Titra, qo‘rqkim, bog‘liq quling bosh ko‘targan 
kuch endi!” [Tojiboyeva M. 2017:59] , deyiladi. Shoir 
bu dadil hayqirig‘i orqali har qanday kamsitish 
va xo‘rlashlarga qarshi isyon tuyg‘ulari, dard-

faryodlarini ifodalaydi. Millatdoshlarini istibdod 
va jaholatga qarshi birlashish, qo‘zg‘alishga 
da’vat etadi. Demak, jafokash xalqni o‘z kuchiga 
ishontirish va zinhor umidsizlanmaslikka chorlovchi 
xalqparvar shoir sifatida namoyon bo‘ladi. 

Cho‘lpon va Fitrat o‘zbek jadid adabiyotining ikki 
mustahkam qoyasi edi. Ulardan qay biriga ustunlik 
berish fikrida hatto Fitratning o‘zi ham ikkilangan. 
Prof. Begali Qosimov ta’kidlashicha, Fitrat: “Barmoq 
vaznidagi birinchi she’rni men yozdimmi, Cho‘lpon 
yozdimi – eslolmayman, ammo barmoqni nazariy 
jihatdan birinchi bo‘lib yoqlab chiqqanlardan men 
edim” [Qosimov B. 1994:98] – deb yozgan edi.

Darhaqiqat, zamon shiddatini ifodalashni 
ko‘zlagan Fitrat barmoq va sochma (mansura)
larni o‘zbek folklori, turk va tatar adabiyotlaridan 
zamonaviy milliy she’riyatimizga olib kirgan, nazariy 
jihatdan himoya qilgan ziyolilardan biri edi. 

“Yurt qayg‘usi”ni aks ettirishga qulay, she’riyatga 
xos nafis tuyg‘u-ohanglar ustuvorlik qiluvchi 
lirik nasr – mansuralar ham jahon adabiyotining 
faol janriga aylandi. Jumladan, Xitoy milliy 
adabiyoti asoschisi Lu Sinning “Yovvoyi O‘tlar” 
(1927), shved shoiri Artur Nilsning “Oqar suvda 
ko‘rganlaring”(1978) kabi she’riy to‘plamlari lirik 
nasrning go‘zal namunalaridir.

Fitrat “Mening kecham” she’rida tabiat 
manzaralari va ijtimoiy jarayonlarni muqoyasa 
qilarkan, tun zulmatidan keluvchi mungli kayfiyatini 
ijod sha’mi va ko‘ngil nurlari bilan yoritmoqqa mayl 
bildiradi:

So‘lg‘un, qora, turg‘un dema. Ko‘rdim
mungli kechaning mungli chog‘inda, 
ko‘b mungli uyimning qirog‘inda
yolg‘uz iki narsa yondosh-da: 
biri sham’im, biri... 
ko‘nglim! [ Fitrat.2000:44]. 
Fitrat badiiy izlanishlari an’anaviy she’riy tizimni 

yangilashga intilgani, olmon romantiklari, fransuz 
simvolistlari, usmonli turk, tatar va rus she’riyatining 
erkin she’r vaznlariga xos badiiy ifoda yo‘sinlari, 
xususan, ritmik birlik, vazn, qofiya va turoqdan xoli 
“verlibir”, “svabodnыy stix” (“erkin she’r”) shaklini 
ijodiy o‘zlashtirganining guvohi bo‘lamiz. O‘zbek 
shoirlari “sarbast” deb atashgan yangi vazn birinchi 
navbatda, Fitratga o‘zining his-tuyg‘ularini obrazli 
ifodalash imkonini berdi. Ayni paytda, shoir poetik 
so‘z va iboralarning o‘ziga xos qurilishini ta’minlash, 

she’riy sintaksis va badiiy san’atlardan mahorat 
bilan foydalanish tajribasini ham takomillashtirdi. 

Mungli oniy kayfiyat uyg‘otgan “so‘lg‘un”, “qora”, 
“turg‘un” ijtimoiy vaziyat-holatni sha’mning shu’lasi-
yu ko‘ngilning harorati bilan zidlantiradi. Boshqacha 
aytganda, shakl unsurlarini badiiy mazmun 
bilan uyg‘unlashtirib, emotsional ta’sirchanlikni 
oshirishga muvaffaq bo‘ldi. Uning bu xayrli an’anasi 
o‘zbek she’riyatida keyinchalik Oybek, Mirtemir, 
Rauf Parfi, Shavkat Rahmon, Usmon Azim, Bahrom 

Ro‘zimuhammad, Faxriyor kabi ko‘plab shoirlar 
tomonidan ijodiy davom qildirildi.

Umuman, jadid shoirlari “bog‘”, “gul”, “bulbul” 
an’anaviy obrazlariga tayanib, madaniyat 
va ma’rifatdan yiroqlashtirilgan, qadriyatlari 
toptalgan elning dardini kuylashdi. Chunki bu davr 
shoirlarining fikr-qarashlari umuminsoniy g‘oyalar 
va milliy ruhiyatga vobasta edi. Lirik qahramonning 
jafokash va g‘amzada kayfiyati, o‘lka ayanchli 
qismati haqidagi iztirobli o‘ylari ularni birlashtiradi.

